Келіспеушіліктердің түрлері туралы

Аса Мейірімді, ерекше Рахымды Аллаһтың атымен

Әлемдердің Раббысы – Аллаһқа мақтау-мадақтар, Пайғамбарымыз Мухаммадқа, оның отбасы мүшелеріне және барлық сахабаларына Аллаһтың игілігі мен сәлемі болсын!

Содан кейін:

Келіспеушіліктер (ихтиләф) үш түрлі болады!

Мұны шейхул-Ислам Ибн Таймия (Аллаһ оны рахым етсін) түсіндіріп берген:

Бірінші түрі – бұл құлшылықтың әртүрлі болуына байланысты келіспеушіліктер (ихтиләфу танауу’). Бұған әрқайсысы шариғатта заңды болып табылатын ғибадаттағы түрлі сөздер мен амалдар жатады, бұл, мысалыға, сахабалардың арасында Құранның әртүрлі оқылуына байланысты орын алған келіспеушіліктер сияқты. Пайғамбар (оған Аллаһтың игілігі мен сәлемі болсын) оларға (тартысқандары үшін) сөгіс айтып: «Оқудың екі түрі де дұрыс», - деді. Әл-Бухари 3/146.
Бұған сондай-ақ азан шақырудың, намазды бастайтын дұғалардың үлгілеріндегі; намазда қандай қалыпта отыру керектігі және ол кезде Аллаһты зікір етудің түрлері жөніндегі; қауіп төніп тұрған жағдайда намазды орындаудың түрлеріндегі және құлшылық түрлеріне қатысты басқа да осы сияқты келіспеушіліктер жатады.
Ғибадат-құлшылықтың бұл түрлерінің кейбіреулеріне басқаларына қарағанда абзалдық берілетініне қарамастан, олардың  барлығы заңды болып табылады.
Екінші түрі – бұл қарама-қарсы келіспеушілік (ихтиләфу тадад).

Бұл бір-біріне мүлде қарама-қайшы келетін екі үкімдер, мысалы, Сүннет пен діндегі жаңалық (бидғат), тыйым салынған (харам) және рұқсат етілген нәрсе (хәлал).

Үшінші түрі – бұл түсінудегі келіспеушілік (ихтиләфу әфхам). Бұның мысалы - Пайғамбардың (оған Аллаһтың игілігі мен сәлемі болсын): «Сендерден ешкім екінті (‘аср) намазын бану Қурайза мекеніне жетпейінше оқымасын», - деп айтқанда, бұл сөздерді әрқалай түсінген сахабаларына сөгіс айтпауы.

Бірінші және үшінші түрі рұқсат етілген, ал екінші түріне келетін болсақ, ол тыйым салынған.

Дінге қатысты келіспеушіліктер өз негізінде айыпталатын іс болып табылады, ал: «Менің үмметімнің келіспеушілігі – ол рахым (болып табылады)», - деген хадиске келер болсақ, бұл хадис, имам әс-Субки айтқандай, еш негізі жоқ ойдан тоқылған болып табылады. Қз.: сондай-ақ “әс-Силсилә әд-да’ифа уәл-мәуду’а” 58, 61.

Аллаһ Тағала талас-тартысқа түспейтін адамдарды рахымына бөлегенін айтқан бола тұра, қалайша келіспеушілік (Аллаһтың) рахымы болуы мүмкін?!

Ұлы Аллаһ Тағала былай деді: «Олар үнемі қайшылықта тұруда. Бірақ Раббыңның мәрхамет еткендерінен басқа. Ол оларды сол үшін жаратты» («Худ» сүресі, 118-119 аяттар).
Умар ибн ‘Абдул-‘Азиз: «Аллаһтың рахымындағы адамдар таласып-тартыспаулары үшін жаратылған», - деді Қз.: “Әхкамул-Қуръан” 3/1072.
Ибн Мәс’уд: «Келіспеушілік – бұл жамандық!», - деді. Абу Дауд 1960. Шейх әл-Әлбани сенімділігін (сахихтығын) растаған.

Аллаһ Тағала сондай-ақ былай деді: «Егер бір нәрсеге талассаңдар, оны Аллаһқа, Пайғамбарға ұсыныңдар, егер сендер Аллаһқа, Ақырет Күніне иман келтірген болсаңдар. Міне, осы хайырлы да, нәтижесі бойынша да жақсы» («ән-Ниса» сүресі, 59-аят).
Имам әл-Музани былай деді: «Аллаһ Тағала келіспеушілікке сөгіс айтты әрі талас-тартыс кезінде Құран мен Сүннетке оралуды әмір етті. Егер келіспеушілік діннен болғанда, Аллаһ бұны айыптамас еді. Егер ұрыс-керіс Оның Даналығынан болғанда, онда Ол Құран мен Сүннетке оралуды бұйырмас еді». Қз.: «Жәми’ул-баянил-‘илм» 2/910.
Аллаһ Тағала сондай-ақ былай деді: «Ал сонда олар Құранды түсінбейді ме? Өйткені егер ол Аллаһтан емес болғанда, олар одан көптеген қайшылықтар табар еді» («ән-Ниса» сүресі, 82-аят).
Имам Ибн Хазм былай деді: «Аллаһ Тағала келіспеушілік Одан емес екеніне нұсқады. Күпірлік пен басқа күнәлардың бар болуы секілді, келіспеушілік те болмыста Аллаһ Тағаланың қалауымен ғана бар». Қз.: «әл-Ихкам» 5/64.
Әрі соңында, әлемдердің Раббысы – Аллаһқа мақтау-мадақтар болсын!
«Сәләф – Форум»
Қазақ тіліне аударған: «Абу Ханифа мирасы» сайтының редакциясы
